
SEJAK terlancarnya 
Keluarga Malaysia, 
banyak yang telah 
diperihalkan tentang 
perkembangannya. 

Tragedi Covid-19 dan banjir 
di seluruh negara mula 
membuka mata bahawa 
semangat kekeluargaan 
menjadi pokok dalam 
menyelesaikan kesan-kesan 
bencana tersebut. Dan 
ramai pula rasa terpanggil 
menyumbang apa yang 
perlu. 

Walaupun begitu, rasanya 
tidak ada yang sesuci dan 
seikhlas yang ditunjukkan 
oleh lima orang wanita 
Malaysia kebelakangan ini. 
Ceritanya dimaklumi umum 
tetapi tidak ramai yang 
menggarapnya dalam erti kata 
Keluarga Malaysia yang lebih 
mendalam. Malah masih ada 
yang melihatnya dari sudut 
sempit yang lazim dilingkungi 
oleh nilai minda perkauman 
dan kelainan pegangan. 

Nilai kebersamaan jarang 
mendapat tempat, apalagi 
nilai kemanusiaan merentasi 
segala-galanya. Maka makna 
Keluarga Malaysia tidak 
berkembang sepesat mungkin 
dan semangat kekeluargaan 
masih terhambat dengan 
pelbagai prasangka usang. 

LAOSHI 
Apa pun, lima wanita 

istimewa ini telah mencabar 
prasangka dan aliran 
minda kuno, malah berjaya 
meletakkan tanda aras 
baharu setelah sekian lama. 
Ambil sahaja contoh apabila 
seorang ibu berketurunan 
Cina membesarkan seorang 
gadis Melayu sebagai 
penganut Muslim jati. Ibu 
tua tersebut terpanggil 
membantu setelah bayi 
berumur dua bulan 
didamparkan 22 tahun 
lalu apabila ibu kandung 
warga Indonesia kembali ke 
negaranya. Anak gadis remaja 
yang melalui pelbagai ranjau 
terpaksa berhenti sekolah 
kerana tiada dokumen 
pengenalan diri yang sah. 

Satu hukuman yang tidak 
masuk akal. 

Kini setelah menjangkau 
usia seorang gadis, dia 
tidak lupa berterima kasih 
akan budi yang ditaburkan 
buatnya. Sehingga terbentuk 
satu jalinan akrab seorang ibu 
angkat dan seorang anak didik 
yang sukar dipisahkan. 

Kata ibu angkatnya, "saya 
mengasihinya seperti anak 
saya sendiri. Sejak kecil saya 
pasti mendapatkan makanan 
halal dan menjaganya sebagai 
seorang Muslim sehinggalah 
hari ini." 

Seterusnya berasa lega 
kerana hidup cara Islam si 
anak berkekalan. Lantas 
mengharapkan akan dapat 
melihat si anak berumah 
tangga. Bagi gadis tersebut, 
dia terus ingin membelai 
ibunya (yang tidak bersuami) 
semasa menjangkau usia tua 
dengan cukup rasa mesra, 
penuh adab serta nilai seorang 
Melayu jati. Dia menganggap 
ibunya juga sebagai guru 
(laoshi dalam bahasa 
Mandarin) kerana didikan 
sempurna yang diperoleh 
selama ini. 

Contoh kedua yang 
tidak kurang suci serta 
murninya melibatkan tiga 
orang wanita lain, seorang 
berketurunan Melayu-Islam 
dan dua yang lain, India-
Hindu. Mereka yang berdua 
ini bersimpati menghulur 
bantuan secara naluri apabila 

ROHAN A Abdullah (kanan) bersama ibu angkat berketurunan Cina. 
Chee Hoi Lan yang membelanya lebih 20 tahun setelah ibu kandung 
gadis itu pulang ke Indonesia. - FMT 

berusaha menyelamatkan 
ibu yang cemas melahirkan 
anak sulungnya di tengah-
tengah kesesakan peristiwa 
Thaipusam, minggu lalu. 

THUNDU 
Terperangkap dalam 

perjalanan ke hospital untuk 
bersalin, dua minggu lebih 
awal, sepasang suami isteri 
terpaksa menyambut cahaya 
mata di dalam keretanya 
berdekatan sebuah kuil 
di Batu Caves. Dilaporkan 
dua wanita India mengetuk 
tingkap keretanya selepas 
terdengar jeritan untuk 
menanyakan hal sambil 
menawar bantuan apabila 

dimaklumkan dalam keadaan 
hendak bersalin. 

Mereka mengorbankan 
tenaga serta pakaian 
Thaipusam khas (thundu 
dalam bahasa Tamil) yang 
kemudian berlumuran 
darah semata-mata untuk 
menyambut bayi dalam 
keadaan aurat tertutup. 

Kata si ibu yang 
melahirkan, "saya tidak akan 
melupakan apa yang telah 
berlaku membantu saya 
bersalin," sambil memegang 
helaian kain putih (thundu) 
yang diberikan kepadanya 
untuk membalut bayi 
perempuannya. 

Kesemua ini sudah cukup 

membuktikan ruang lingkup 
Keluarga Malaysia tidak 
terbatas oleh itu dan ini. 
Sering yang diada-adakan 
demi kepentingan tertentu 
seperti politik, ekonomi 
mahupun sosial yang hampir 
semua tidak jujur. Boleh 
diumpamakan dengan 
langkah pecah-dan-belah 
para penjajah sebagai usaha 
mempertahankan kedudukan 
serta darj'at masing-masing. 

Ini jugalah yang 
sebenarnya merobek 
masyarakat Malaysia 
(kini Keluarga Malaysia, 
sekali gus Semenanjung, 
Sabah dan Sarawak) tanpa 
banyak perhitungan 
yang lebih meluas dan 
berperikemanusiaan. 
Tambahan pula apabila 
sistem pendidikan sedia ada 
turut pecah-dan-belah sejak + 
beberapa lama dahulu akibat 
kerenah politik sempit. 

Kuasa politik kekal tetapi 
masyarakat retak menanti 
belah. Retak belah antara 
rakyat menjadi-jadi hari demi 
hari dikemudi oleh agenda 
songsang hingga menjadi 
tenat hampir nazak. 

SRIKANDI 
Di sinilah lima wanita 

istimewa - Chee Hoi Lan, 
Rohana Abdullah, Marie 
Puspan dan anaknya, 
Naroshini Annaselsam serta 
Lidawati Zakaria menjadi 
inspirasi sebagai makhluk 
cerminan yang berupaya 
mengembalikan semula 
maruah serta erti kata 
apa itu Keluarga Malaysia 
sebenarnya. Bagaimana 
pecah dan belah boleh 
dipadamkan agar titian 
jalinan qalbu antara kita 
dapat dihidupkan semula. Ini 
wajar diusahakan bersama-
sama sesiapa sahaja yang 
menghargai serta memahami 
naluri semula jadi manusiawi 
terbanyak dan biasa. 

Kaum ibu khususnya 
lebih memahami kerana 
lebih sering mengasuhi dan 
memanusiawi anak-anak 
kelahiran mereka tatkala 
masyarakat termasuk 
institusi pendidikan enggan 
melakukannya. 

PROFESOR Emeritus Tan Sri Dzulkifli 
Abdul Razak ialah Rektor Universiti 
Islam Antarabangsa Malaysia (UIAM). 

DI dalam kenderaan inilah Lidawati Zakaria melahirkan bayi dibidankan Marie Puspan dan Naroshini 
Annaselsam berhampiran sebuah kuil di Batu Caves pada hari Thaipusam. minggu lalu. - MEDIA SOSIAL 

